
sþ. 118. Tillaga til þingsályktunar [115. mál]
um nýtingu og úrvinnslu rekaviðar og úrgangstimburs.

Flm.: Guðmundur Bjarnason, Páll Pétursson, Sigurgeir Bóasson.

Alþingi ályktar að fela ríkisstjórninni að láta framkvæma athugun á nýtingu og úr-
vinnslu rekaviðar og úrgangstimburs til iðnaðar og orkusparnaðar.



Greinargerð.
Á fjörum landsins liggur mikið magn trjáviðar, rekatimburs, og bíður tortímingar.

Enginn opinber aðili hefur til þessa stuðlað að nýtingu rekaviðar. ÞÓ er vitað að sumt af
þessu rekatimbri er úrvals-efniviður sem hentar vel til smíða og hvers konar iðnaðar.

Við allar byggingarframkvæmdir, stórar og smáar, þar sem viðhafður er sá hefðbundni
byggingarmáti að slá upp steypumótum úr mótatimbri, fellur til meira og minna af úrgangs-
timbri sem að lokum hafnar á sorpeyðingarstöðum og er þar ýmist urðað eða brennt, oftast
með ærnum tilkostnaði og engum til gagns eða hagsbóta. Sömu sögu má sjálfsagt einnig
segja hvað varðar úrgang frá hinum ýmsu trésmíðaverkstæðum. Þó er vitað að hluti þess
úrgangs er þegar nýttur, og ánægjulegar eru þær fréttir, að einstakar trésmiðjur hafa ekki
þurft að kaupa orku til upphitunar um áraraðir.

því finnst okkur, flutningsmönnum þessarar tillögu til þingsályktunar, fyllilega tímabært
að fram fari ítarleg athugun á því, með hvaða hætti megi nýta rekavið og úrgangstimbur með
tilliti til orkusparnaðar, aukinnar fjölbreytni í atvinnulífi, einkum til sveita, tekjuöflunar og
gjaldeyrissparnaðar. Okkur flutningsmönnum finnst eðlilegt að athugun þessi sé unnin sam-
eiginlega á vegum landbúnaðarráðuneytisins, þar sem reki er í flestum tilfellum talinn til
hlunninda á bújörðum og frekari nýting hans ætti að geta létt undir með landbúnaðinum, en
á hinn bóginn getur einnig verið um verulegan orkusparnað að ræða og nýtingu á hráefni til
iðnaðar.

Einhver rekahlunnindi munu vera á meiri hluta jarða er liggja að sjó. Árið 1932 voru
skráðar 1114 jarðir í fasteignamati með reka, og fram yfir síðustu aldamót var hitagjafi
heimila hér á landi eingöngu fast heimafengið eldsneyti. Var rekaviður mikill hluti þar af.
Síðar komu innfluttir orkugjafar til sögunnar og ruddu þessum heimafengnu orkugjöfum,
sem meira þurfti að hafa fyrir, úr vegi. Með hækkandi olíuverði hafa viðhorfin hins vegar
breyst á ný og aftur er leitað nýrra leiða. Mest munar þar að sjálfsögðu um jarðhitann, sem
víða er mjög ódýr, og raforkuna, sem á hinn bóginn er því miður víða um land mjög dýr
orkugjafi og stefnir í að verða álíka dýr og olía. Því er okkur nauðsynlegt að leita allra leiða
og nýta alla þá möguleika sem tiltækir eru. Trjálurkakatlar, sem brenna úrgangsreka,
morviði og öðru föstu eldsneyti, eru nú að koma í umferð hér á landi. Þetta eru danskir
katlar og eru 18-20 slíkir þegar í notkun hér og allmargir væntanlegir. Hefur notkun þeirra
gefið mjög góða raun.

Um árabil hafa bestu afurðir úr rekaviði verið girðingarstaurar, en ekki er nokkur vafi á
að mikið af þessu reka timbri er úrvalsviður sem efna má niður í planka og borðvið og nota
síðan til smíða og hvers konar iðnaðar.

Því miður liggja ekki fyrir neinar upplýsingar um magn rekaviðar á strandlengju
landsins, hversu mikið rekur hér á land árlega, hversu mikið verðmæti hér er um að ræða ef
vel væri um hirt, hversu mikil hitaorka er fólgin í reka svo og úrgangi trésmíðaverkstæða,
sorpi o. fl. sem nýta mætti til upphitunar sveitabýla og fjarvarmaveitna í þéttbýli. Athugun
sú, sem þingsályktunartillagan gerir ráð fyrir, þarf að veita svör við þessum spurningum.
Eðlilegt er að slík rannsókn eða upplýsingaöflun sé unnin af opinberum aðilum og í samráði
við hagsmuna- og áhugaaðila. Margir þeirra hafa þegar sýnt þessum málum mikinn áhuga,
svo sem Búnaðarfélag Íslands, einstök búnaðarsambönd og búnaðarfélög. Kaupfélag
Norður-Þingeyinga, Kópaskeri, hreppsnefnd Presthólahrepps og fleiri aðilar hafa lýst áhuga
á að taka þátt í frumkönnun á úrvinnslu rekaviðar á félagslegum grundvelli.

Búnaðarþing 1981 ályktaði um nýtingu rekaviðar. Þá hefur hlunnindaráðunautur Bún-
aðarfélags Íslands, Árni G. Pétursson, unnið mikið að þessum málum, safnað upplýsingum
og hvatt til betri nýtingar þessara verðmæta. Í greinargerð, sem Á. G. P.lagði fyrir Búnaðar-
þing 1981, segir m. a.:

"Trjáreki er mjög vannýttur um meiri hluta lands, sem stafar af fleiri samverkandi
orsökum.



Má þar nefna:
1) Mannfæð.
2) Samtakaleysi um úrvinnslu rekaviðar.
3) Neikvæða þjónustu varðandi sölu og dreifingu.
4) Tómlæti hins opinbera um fyrirgreiðslu vegna rekahlunninda.

Einstakir bændur hafa komið sér upp sögunaraðstöðu, í flestum tilfellum í mjög ein-
faldri útfærslu, og varla nokkurs staðar mun vera um fullnaðarúrvinnslu að ræða. Hitt er aftur
á móti algengast, að engin sögun er fáanleg í héraði, og því drabbast niður reki í hrönnum á
strandlengju Íslands. Til athugunar kæmi að fá einstaklinga eða félagasamtök bænda til að
taka að sér sögun og úrvinnslu í héraði. Má hér benda á að einfaldur sögunarbúnaður er
ekkert meira fyrirtæki en jarðvinnsluvélar og má því allt eins keyra um með sagarblað á milli
bæja eins og herfi, plóg eða tætara."

Þá telur hann að á félagslegum grundvelli þurfi að koma upp sögunarstöðvum til vinnslu
rekaviðar. Um slíkar stöðvar segir hann m. a.:

"Með "hreyfanleg sögunarstöð" er átt við að sögunarbúnaður er festur á beisli dráttar-
vélar og fluttur þannig á milli bæja. Slíkur sögunarstólI kostar nú um 17 þús. kr. Sá útbúnað-
ur hentar þó eingöngu fyrir minni háttar úrvinnslu, svo sem sögun girðingarstaura, en myndi
koma að miklum notum fyrir fjölda rekabænda. Fastar sögunarstöðvar - sögunarmyllur -
myndu hins vegar annast fjölþætt a úrvinnslu rekaviðar. Það má hugsa sér að vélaútgerð til
sögunar rekaviðar sé rekin á félagslegum grundvelli, eins og vélaútgerð ræktunarsambanda,
og gæti hvað best komið beint inn á þeirra svið nú, þegar ræktun og framræsla er það langt
komin, að greinilega mun draga úr þeim framkvæmdum á næstunni. Eins má ætla að tré-
smíðaverkstæði úti um land gætu tekið að sér þessa þjónustu að einhverju leyti. Þar munu
vera til staðar flestar þær vélar sem þarf til sögunar rekaviðar. Mikil verðmætasköpun liggur í
úrvinnslu rekaviðar og mun veita allmikla atvinnu."

Árni hefur ritað ýmsum aðilum, svo sem Orkuráði, Orkustefnunefnd og Framkvæmda-
stofnun ríkisins, þar sem hann vekur athygli á þýðingu þess að nýta betur rekahlunnindi. Þar
bendir hann m. a. á þýðingu þess að nota rekavið til upphitunar og greinir frá þeirri reynslu
sem fengist hefur af notkun trjálurkakatlanna, sem áður er getið, svo og möguleikana á
úrvinnslu reka timburs til iðnaðar.

Torfi Þ. Guðmundsson, forstjóri Vélsmiðjunnar Odda hf. á Akureyri, hefur að undan-
förnu unnið að gerð (hönnun) á stórviðarsög til úrvinnslu rekaviðar. Torfi er gjörkunnugur
þessum málum og hefur hann fylgst með þróun hjá sögunarstöðvum erlendis. Hann og Á. G.
P. hafa athugað þessi mál sameiginlega og telja þeir mikilvægt að hið opinbera leggi af
mörkum fjármuni til að kosta rannsóknir og þróunarvinnu á þessu sviði.


